
ნარკოვითარების მონიტორინგის ეროვნული ცენტრის დებულება

I. ფუნქციონირების წესი
მუხლი 1. ზოგადი დებულებები
1. ნარკოვითარების მონიტორინგის ეროვნული ცენტრი (შემდგომში - მონიტორინგის ცენტრი) შექმნილია სპეციალურ კონტროლს დაქვემდებარებულ ნივთიერებათა უკანონო მოხმარებისა და უკანონო ბრუნვის, ასევე, ქვეყანაში არსებული ნარკოვითარების მონიტორინგის, ამ მიმართულებით თემატური კვლევებისა და ანალიზის ჩატარებისა და ქვეყანაში ნარკოვითარების უახლესი  ტენდენციების გამოკვეთის მიზნით.

2. თავისი საქმიანობისას მონიტორინგის ცენტრი ხელმძღვანელობს საქართველოს კონსტიტუციით, საქართველოს საერთაშორისო ხელშეკრულებითა და შეთანხმებებით, საქართველოს შესაბამისი საკანონმდებლო და კანონქვემდებარე ნორმატიული აქტებით.

3. მონიტორინგის ცენტრის შემადგენლობა, უფლებამოსილება და საქმიანობის წესი განისაზღვრება წინადმებარე დებულებით.

მუხლი 2. მონიტორინგის ცენტრის სტრუქტურა და შემადგენლობა
1. მონიტორინგის ცენტრი იქმნება „ნარკოტიკული საშუალებების, ფსიქოტროპული ნივთიერებების, პრეკურსორებისა და ნარკოლოგიური დახმარების შესახებ“ საქართველოს კანონის მე-14 მუხლის მე-5 და მე-7 პუნქტების შესაბამისად, ნარკომანიასთან ბრძოლის უწყებათაშორისი საკოორდინაციო საბჭოს (შემდეგში - უწყებათაშორისი საბჭო) ფარგლებში.

2. მონიტორინგის ცენტრის სტრუქტურული ერთეულებია აღმასრულებელი საბჭო, სამეცნიერო-საკონსულტაციო დანაყოფი და ინფორმაციისა და მონაცემთა კვლევითი  დანაყოფი.

3. მონიტორინგის ცენტრში სახელმწიფო უწყებებიდან წარმომადგენლობითი უფლებამოსილებით სარგებლობს: 
ა) საქართველოს იუსტიციის სამინისტრო;
ბ) საქართველოს შრომის, ჯანმრთელობისა და სოციალური დაცვის სამინისტრო;
გ) საქართველოს შინაგან საქმეთა სამინისტრო;
დ) საქართველოს სასჯელაღსრულებისა და პრობაციის სამინისტრო;
ე) საქართველოს განათლებისა და მეცნიერების სამინისტრო;
	ვ) საქართველოს მთავარი პროკურატურა.	
4. მონიტორინგის ცენტრის სტრუქტურულ ერთეულთა შემადგენლობებს ამტკიცებს უწყებათაშორისი საბჭოს შემადგენლობიდან განსაზღვრული შესარჩევი კომისია.  ცენტრის ყველა წევრი (გარდა სახელმწიფო უწყებათა წარმომადგენლებისა) აირჩევა ამავე კომისიის მიერ ხმათა სრული უმრავლესობით, 3 წლის ვადით. ერთი და იმავე წევრის არჩევა ზედიზედ შეიძლება მხოლოდ ორჯერ. 
5. სახელმწიფო უწყებათა წარმომადგენლების ნომინირება ხდება თავად უწყებათა მიერ 5 წლის ვადით.

მუხლი 3. ცენტრის ფუნქცია და ამოცანები
1. მონიტორინგის ცენტრი უზრუნველყოფს ქვეყანაში არსებული ნარკოვითარების, მათ შორის, სპეციალურ კონტროლს დაქვემდებარებულ ნივთიერებათა უკანონო მოხმარების ან/და ქვეყანაში თამბაქოსა და ალკოჰოლის მოხმარების/გავრცელების თაობაზეინფორმაციის შეგროვებასა და შეფასებას, აგრეთვე, მტკიცებულებებზე დაფუძნებული სამეცნიერო-პრაქტიკული მეთოდოლოგიების დანერგვას, მათ შორის: 
ა) ევროპის ნარკოტიკებისა და ნარკომანიის მონიტორინგის ცენტრის (EMCDDA) მიერ განსაზღვრული ინდიკატორების გათვალისწინებით, სპეციალურ კონტროლს დაქვემდებარებულ ნივთიერებათა უკანონო მოხმარების ეპიდემიოლოგიური და სტატისტიკური მაჩვენებლების განსაზღვრას, უკანონო მოხმარებით და ნარკომანიით გამოწვეული სამედიცინო და საზოგადოებრივი ზიანის შეფასებასა და განსახორციელებელ ღონისძიებათა დაგეგმვას, აგრეთვე, გატარებული ქმედითი ღონისძიებების ეფექტიანობის შეფასებას; 
ბ) ქვეყანაში არსებული ნარკოვითარების საკითხზე ყოველწლიური და სპეციალური ანგარიშების მომზადებას;
გ) საერთაშორისო დონეზე შესაბამის ორგანიზაციებთან ინფორმაციის გაცვლასა და ანგარიშგების წარმოებას;
დ) „ადრეული გაფრთხილების სისტემაში“ მონაწილეობას.
3. მონიტორინგის ცენტრი თანამშრომლობს  ევროპის ნარკოტიკებისა და ნარკომანიის მონიტორინგის ცენტრთან (EMCDDA) და ახორციელებს ნარკოვითარებასთან დაკავშირებული ინფორმაციის გაცვლას. 

მუხლი 4. ცენტრის საქმიანობის ორგანიზაცია
1. მონიტორინგის ცენტრს ხელმძღვანელობს უწყებათაშორისი საბჭოს მდივანი, რომელიც ასევე წარმოადგენს ცენტრის მდივანს (შემდგომში - ცენტრის მდივანი). 
2. მონიტორინგის ცენტრის საქმიანობის ორგანიზებასა და ტექნიკურ დახმარებას უზრუნველყოფს უწყებათაშორისი საბჭოს სამდივნო.
3. მონიტორინგის ცენტრის სხდომებზე, ცენტრის მდივნის მოწვევით, ხმის მიცემის უფლების გარეშე, მონაწილეობა შეიძლება მიიღონ ცენტრის წევრი/არაწევრი სახელმწიფო უწყების, არასამთავრობო ან საერთაშორისო ორგანიზაციის წარმომადგენლებმა, შესაბამისი დარგის ექსპერტმა. 
4. მონიტორინგის ცენტრი უწყებათაშორის საბჭოს მიმართავს რეკომენდაციით, რომელიც შემუშავდება აღმასრულებელი საბჭოს მიერ სრული შემადგენლობის უმრავლესობით. 

მუხლი 5. ანგარიშვალდებულება და კონფიდენციალობა 
1. მონიტორინგის ცენტრი თავის საქმიანობაში დამოუკიდებელია და დაუშვებელია მის ფუნქციებში ჩარევა.
2. დაკისრებული ვალდებულებების შესრულების ნაწილში მონიტორინგის ცენტრი ანგარიშვალდებულია უწყებათაშორისი საბჭოს წინაშე.
3. მონიტოირნგის ცენტრის ფარგლებში დამუშავებული მასალის შინაარსი კონფიდენციალურია და დაუშვებელია მათი შინაარსის მესამე პირისათვის გამჟღავნება, მანამ სანამ აღნიშნული ინფორმაცია ოფიციალურად გამოქვეყნდება ცენტრის მიერ.

მუხლი 6. მონიტორინგის ცენტრის წევრის უფლებამოსილების შეწყვეტა
1. მონიტორინგის ცენტრის წევრის უფლებამოსილება წყდება:
ა) პირადი განცხადების საფუძველზე;
ბ) უფლებამოსილების ვადის გასვლისას; 
გ) დაკისრებული მოვალეობების არასათანადო შესრულების შემთხვევაში; 
დ) შესაბამის უწყებაში ან/და მათ შესაბამის სტრუქტურულ ერთეულში უფლებამოსილების შეწყვეტისას, თუ აღნიშნულ დაწესებულებაში უფლებამოსილების განხორციელება წარმოადგენდა მონიტორინგის ცენტრის წევრობის საფუძველს;
ე) წევრის ბრალდებულად ცნობის ან/და სასამართლოს მიერ გამამტყუნებელი განაჩენის კანონიერ ძალაში შესვლის შემთხვევაში;
ვ) წევრის გარდაცვალების შემთხვევაში;
ზ) სასამართლოს მიერ წევრის ქმედუუნაროდ, გარდაცვლილად ან უგზო - უკვლოდ დაკარგულად გამოცხადების შემთხვევაში.
2. ამ მუხლის პირველი პუნქტის „გ“ ქვეპუნქტის შესაბამისად, წევრის უფლებამოსილების შეწყვეტის შესახებ გადაწყვეტილებას იღებს ცენტრის აღმასრულებელი საბჭო ხმათა უმრავლესობით იმ შემთხვევაში, თუ წევრი არასაპატიო მიზეზით ზედიზედ სამჯერ არ გამოცხადდა ცენტრის სხდომაზე ან დაკისრებული ფუნქციის შესრულებას სხვაგვარად აარიდა თავი. 


თავი II. მონიტორინგის ცენტრის აღმასრულებელი საბჭო

მუხლი 7. აღმასრულებელი საბჭოს შემადგენლობა და ფუნქციონირების წესი

1. მონიტორინგის ცენტრის აღმასრულებელ საქმიანობას ახორციელებს აღმასრულებელი საბჭო.
 
2. აღმასრულებელი საბჭოს შემადგენლობაში შედიან ამ დებულების მეორე მუხლის მესამე პუნქტით განსაზღვრული სახელმწიფო უწყებათა წარმომადგენლები, სამეცნიერო-საკონსულტაციო დანაყოფის თავმჯდომარე და ინფორმაციისა და მონაცემთა კვლევითი დანაყოფის თავმჯდომარე. 

3. აღმასრულებელი საბჭო იკრიბება არანაკლებ წელიწადში ორჯერ, ცენტრის მდივნის მოწვევით.   


მუხლი 8. აღმასრულებელი საბჭოს საქმიანობა 
1. აღმასრულებელი საბჭო შეიმუშავებს მონიტორინგის ცენტრის სამუშაო პროგრამას.

2. მონიტორინგის ცენტრის სამუშაო პროგრამის შესაბამისად აღმასრულებელი საბჭო ახორციელებს ცენტრის სტრუქტურულ ერთეულთა საქმიანობის კოორდინაციას და განსაზღვრავს საქმიანობის ძირითად მიმართულებებს.

3. აღმასრულებელი საბჭო ამტკიცებს ყოველწლიურ და სპეციალურ  ანგრიშებს და წარუდგენს უწყებათაშორის საბჭოს. 

4. აღმასრულებელი საბჭო უფლებამოსილია თავისი საქმიანობის განხორციელების პროცესში კითხვით მიმართოს სამეცნიერო-საკონსულტაციო დანაყოფსა და ინფორმაციისა და მონაცემთა კვლევის დანაყოფებს, მიიღოს რეკომენდაციები და მოსაზრებები ნებისმიერი ხასიათის საკითხზე.  

თავი III. სამეცნიერო-საკონსულტაციო დანაყოფი

მუხლი 9. სამეცნიერო-საკონსულტაციო დანაყოფის ხელმძღვანელობა
1. სამეცნიერო-საკონსულტაციო დანაყოფის საქმიანობას წარმართავს და აღმასრულებელი საბჭოს სხდომებზე სამეცნიერო-საკონსულტაციო დანაყოფს წარმოადგენს დანაყოფის თავმჯდომარე. 

2. სამეცნიერო-საკონსულტაციო დანაყოფი თავის პირველ სხდომაზე სრული შემადგენლობის უმრავლესობით ირჩევს დანაყოფის თავმჯდომარეს არაუმეტეს ორი წლის ვადით. 
3. სამეცნიერო-საკონსულტაციო დანაყოფის თავმჯდომარის არყოფნის შემთხვევაში, მის უფლებამოსილებას ახორციელებს თავმჯდომარის გადაწყვეტილებით დანაყოფის ერთ-ერთი წევრი. 
4. სამეცნიერო-საკონსულტაციო დანაყოფის ფარგლებში განხილული საკითხები კონფიდენციალურია და დაუშვებელია მათი შინაარსის გამჟღავნება, მანამ სანამ აღნიშNული ინფორმაცია ოფიციალურად გამოქვეყნდება ცენტრის მიერ.



მუხლი 10.  სამეცნიერო-საკონსულტაციო დანაყოფის ამოცანები
1. სამეცნიერო-საკონსულტაციო დანაყოფი საკუთარი ინიციატივით,  ცენტრის მდივნის ან/და აღმასრულებელი საბჭოს მოთხოვნის საფუძველზე, წარადგენს მოსაზრებას ნებისმიერი ხასიათის სამეცნიერო საკითხზე, რომელიც შედის მონიტორინგის ცენტრის ამავე დებულების მესამე მუხლით გათვალისწინებულ კომპეტენციაში.
2. სამეცნიერო-საკონსულტაციო დანაყოფი დახმარებას უწევს მონიტორინგის ცენტრს შესაბამისი თემატური კვლევების მაღალი სამეცნიერო ხარისხისა და სანდოობის უზრუნველყოფის მიმართულებით.

3. სამეცნიერო - საკონსულტაციო დანაყოფის ექსპერტები უფლებამოსილნი არიან წარმოადგინონ მონიტორინგის ცენტრი საერთაშორისო ხასიათის ღონისძიებებსა და შეხვედრებზე, ცენტრი მდივნის წარდგინებით. 

მუხლი 11. სამეცნიერო-საკონსულტაციო დანაყოფის შემადგენლობა
1. სამეცნიერო-საკონსულტაციო დანაყოფის შემადგენლობაში შედიან პრევენციის, მკურნალობა-რეაბილიტაციის, ზიანის შემცირების, მიწოდების შემცირების ან/და ადიქტოლოგიის (დისციპლინა დამოკიდებულების ქცევების შესახებ) დარგის, ასევე, მომიჯნავე დარგების ხუთი ექსპერტი,  ერთი აკადემიური წრის წარმომადგენელი და ერთი იურისტი.   
2. სამეცნიერო-საკონსულტაციო დანაყოფის წევრობას განაპირობებს: 
ა) მუშაობის არანაკლებ სამ წლიანი გამოცდილება პრევენციის, მკურნალობა-რეაბილიტაციის, ზიანის შემცირების, მიწოდების შემცირების, ადიქტოლოგიის, ან/და მათ მომიჯნავე საკითხებზე; 
ბ) გამოქვეყნებული თემატური პუბლიკაციები ან/და სხვა ნაშრომები ეროვნულ ან/და საერთაშორისო დონეზე. 
3. სამეცნიერო-საკონსულტაციო დანაყოფის წევრებს ხმათა უმრავლესობით ირჩევს შესარჩევი კომისია ღია კონკურსის წესით, დანართი 1-ის შესაბამისად, შერჩეული კანდიდატების სიიდან. აღნიშნული კანდიდატების წარდგენა ხდება სამეცნიერო - კვლევითი ინსტიტუტის, თემატურ საკითხებზე მომუშავე არასამთავრობო ან პროფესიული ორგანიზაციების ან/და გაერთიანებების მიერ ან კანდიდატის მიერ საკუთარი კანდიდატურის ინდივიდუალური წარდგინების მეშვეობით. 
4. ხმების თანაბრად გადანაწილების შემთხვევაში უპირატესობა მიენიჭება მონიტორინგის ცენტრის წევრთა შესარჩევი კომისიის თავმჯდომარის ხმას (დანართი 1-ით გათვალისწინებული პროცედურის დაცვით).  

მუხლი 12. სამეცნიერო-საკონსულტაციო დანაყოფის საქმიანობა 
1. სამეცნიერო-საკონსულტაციო დანაყოფის საქმიანობის ორგანიზაციულ-ტექნიკურ მხარდაჭერას ახორციელებს უწყებათაშორისი საბჭოს სამდივნო. 
2. სამეცნიერო-საკონსულტაციო დანაყოფი იკრიბება საკუთარი ინიციატივით ან ცენტრის მდივნის ან/და აღმასრულებელი საბჭოს მიმართვის საფუძველზე არანაკლებ წელიწადში ორჯერ. 
3. საჭიროების შემთხვევაში, სამეცნიერო-საკონსულტაციო დანაყოფის თავმჯდომარე დანაყოფის სხდომაზე იწვევს მონიტორინგის ცენტრის წევრს ან დამოუკიდებელ ექსპერტს, რომელიც, კომპეტენტურია სხდომაზე განსახილველ საკითხთან მიმართებით. მოწვეული პირი არ მონაწილეობს სამეცნიერო-საკონსულტაციო დანაყოფის მიერ გადაწყვეტილების მიღების პროცესში.
4. სამეცნიერო-საკონსულტაციო დანაყოფის მიერ გადაწყვეტილებები მიიღება სრული შემადგენლობის უმრავლესობით. ხმების თანაბრად გადანაწილების შემთხვევაში უპირატესობა მიენიჭება დანაყოფის თავმჯდომარის ხმას. 
5. სამეცნიერო-საკონსულტაციო დანაყოფი მხარდაჭერას უცხადებს ინფორმაციისა და მონაცემთა კვლევის დანაყოფის მიერ მომზადებულ სპეციალურ და ყოველწლიურ ანგარიშებს.
6. სამეცნიერო-საკონსულტაციო დანაყოფის შეხვედრებზე განხილული საკითხები კონფიდენციალურია და დაუშვებელია მათი შინაარსის გამჟღავნება, მანამ სანამ აღნიშნული ინფორმაცია ოფიციალურად გამოქვეყნდება ცენტრის მიერ.

მუხლი 13. სამეცნიერო-საკონსულტაციო დანაყოფის  წევრთა მანდატი 
1. სამეცნიერო-საკონსულტაციო დანაყოფის წევრები თავიანთი ფუნქციების შესრულებისას მოქმედებენ დამოუკიდებლად და არ წარმოადგენენ იმ სამეცნიერო-კვლევით დაწესებულებებს, სადაც ისინი ახორციელებენ თავიანთ ძირითად პროფესიულ საქმიანობას.  
2. სამეცნიერო-საკონსულტაციო დანაყოფის წევრი ვალდებულია, აცნობოს დანაყოფის თავმჯდომარეს მისი ძირითადი პროფესიული საქმიანობისა და სხდომაზე განსახილველ საკითხს შორის შესაძლო ინტერესთა კონფლიქტის შესახებ. ასეთი ინტერესთა კონფლიქტის დადასტურების შემთხვევაში აღნიშნული დანაყოფის წევრი არ მიიღებს მონაწილეობას გადაწყვეტილების მიღების პროცესში. 

თავი IV. ინფორმაციისა და მონაცემთა კვლევის დანაყოფი
მუხლი 14. ინფორმაციისა და მონაცემთა კვლევის დანაყოფის შემადგენლობა და საქმიანობა
1. ინფორმაციისა და მონაცემთა კვლევის დანაყოფის შემადგენლობაში შედის პრევენციის, მკურნალობა-რეაბილიტაციის, ზიანის შემცირების, მიწოდების შემცირების, ადიქტოლოგიის, სოციოლოგიის ან/და ეპიდემიოლოგიის დარგის ხუთი წარმომადგენელი.
2. ინფორმაციისა და მონაცემთა კვლევის დანაყოფის საქმიანობას წარმართავს და აღმასრულებელი საბჭოს სხდომებზე ინფორმაციისა და მონაცემთა კვლევის დანაყოფს წარმოადგენს დანაყოფის თავმჯდომარე. 
3. ინფორმაციისა და მონაცემთა კვლევის დანაყოფი თავის პირველ სხდომაზე ირჩევს დანაყოფის თავმჯდომარეს არაუმეტეს ორი წლის ვადით, სრული შემადგენლობის უმრავლესობით. 
4. ხმათა იდენტურად გადანაწილების შემთხვევაში კენჭისყრა ტარდება განმეორებით, მანამ სანამ დანაყოფი აირჩევს თავმჯდომარეს. ასეთის ვერ მიღწევის შემთხვევაში, ინფორმაციისა და მონაცემთა კვლევის დანაყოფის თავმჯდომარეს ირჩევს მონიტორინგის ცენტრის აღმასრულებელი საბჭო, ხმათა უმრავლესობით. 
5. ინფორმაციისა და მონაცემთა კვლევის დანაყოფის ფარგლებში განხილული საკითხები კონფიდენციალურია და დაუშვებელია მათი შინაარსის გამჟღავნება, მანამ სანამ აღნიშნული ინფორმაცია ოფიციალურად გამოქვეყნდება ცენტრის მიერ.
6. ინფორმაციისა და მონაცემთა კვლევის დანაყოფის წევრებს ხმათა უმრავლესობით ირჩევს შესარჩევი კომისია ღია კონკურსის წესით შერჩეული კანდიდატების სიიდან.
7. კანდიდატების წარდგენა ხდება კვლევითი ინსტიტუტის ან კანდიდატის მიერ საკუთარი კანდიდატურის ინდივიდუალური წარდგინების მეშვეობით. ხმების თანაბრად გადანაწილების შემთხვევაში უპირატესობა მიენიჭება მონიტორინგის ცენტრის წევრთა შესარჩევი კომისიის თავმჯდომარის ხმას (დანართი 1-ით გათვალისწინებული პრცედურის დაცვით) .  
8. ინფორმაციისა და მონაცემთა კვლევის დანაყოფის წევრობას განაპირობებს: 
ა) კვლევით დაწესებულებაში პრევენციის, მკურნალობა-რეაბილიტაციის, ზიანის შემცირების, მოწოდების შემცირების თემატურ საკითხებზე პრაქტიკული მუშაობის არანაკლებ  სამ წლიანი გამოცდილება; 
ბ) გამოქვეყნებული თემატური პუბლიკაციები ან/და სხვა ნაშრომები ეროვნულ ან/და საერთაშორისო დონეზე. 
9. ინფორმაციისა და მონაცემთა კვლევის დანაყოფის საქმიანობის მთავარი ამოცანაა საერთაშორისო სტანდარტების შესაბამისად ნარკოვითარების მონიტორინგი, ქვეყანაში არსებული ნარკოვითარების შესახებ ინფორმაციის მოძიება, სტატისტიკური მონაცემების დამუშავება, ნარკომომხმარებელთა პოპულაციის ზომის დადგენა და ცენტრის სპეციალური და ყოველწიური ანგარიშების შემუშავება.
10. ინფორმაციისა და მონაცემთა კვლევის დანაყოფი თავისი საქმიანობის შესრულების ფარგლებში, ინფორმაციის მოძიების მიზნით, თანამშრომლობს სამართალდამცავ ორგანოებთან, ჯანდაცვის სექტორთან და თემატურ საკითხებზე მომუშავე სახელმწიფოს სხვა სტრუქტურებთან, სერვისის მიმწოდებელ სამთავრობო და არასამთავრობო ორგანიზაციებთან ან/და კერძო დაწესებულებებთან.  
11. ინფორმაციისა და მონაცემთა კვლევის დანაყოფი ასრულებს სამეცნიერო-საკონსულტაციო დანაყოფისა და აღმასრულებელი საბჭოს დავალებას და საჭიროების შემთხვევაში სამეცნიერო-საკონსულტაციო დანაყოფს წარუდგენს საკუთარი საქმიანობის შესახებ ანგარიშს. 














განმარტებითი ბარათი
„ნარკოვითარების მონიტორინგის ეროვნული  ცენტრის  დებულების დამტკიცების თაობაზე“
საქართველოს იუსტიციის მინისტრის ბრძანების პროექტზე

ა) ზოგადი ინფორმაცია ბრძანების პროექტის შესახებ: 
ა.ა) ბრძანების პროექტის მიღების მიზეზი
ბრძანების პროექტის მიღება განაპირობა „ნარკოტიკული საშუალებების, ფსიქოტროპული ნივთიერებების, პრეკურსორებისა და ნარკოლოგიური დახმარების შესახებ“ საქართველოს კანონით გაწერილმა ვალდებულებებმა, კერძოდ, კანონის მე-14 მუხლის მე-5 და მე-7 პუნქტებმა და 38-ე მუხლის მე-5 პუნქტმა, რომლის მიხედვითაც, ნარკომანიასთან ბრძოლის უწყებათაშორისი საკოორდინაციო საბჭო (შემდგომში - საბჭო) ვალდებულია, შეიმუშაოს სპეციალურ კონტროლს დაქვემდებარებულ ნივთიერებათა უკანონო მოხმარებისა და უკანონო ბრუნვის მონიტორინგის სისტემის ფუნქციონირების წესი. 
სპეციალურ კონტროლს დაქვემდებარებულ ნივთიერებათა უკანონო მოხმარებისა და უკანონო ბრუნვის მონიტორინგის სისტემის შექმნის მიზნად კანონი ასახელებს: 1. ქვეყანაში  სპეციალურ  კონტროლს  დაქვემდებარებულ  ნივთიერებათა  უკანონო  მოხმარებასთან დაკავშირებული  ინფორმაციის  შეგროვებასა  და  შეფასებას; 2. მტკიცებულებებზე დაფუძნებული  სამეცნიერო - პრაქტიკული  მეთოდოლოგიების  დანერგვას. 
ნარკოვითარების მონიტორინგის ეროვნული ცენტრის (შემდგომში - მონიტორინგის ცენტრი) შექმნის ვალდებულება ასევე გამომდინარეობს ნარკომანიის წინააღმდეგ ბრძოლის 2016-2018 წლების სამოქმედო გეგმიდან (აქტივობა 8.1.1.). 
დამატებით აღსანიშნავია, რომ ცენტრის შექმნის ვალდებულება ასევე გათვალისწინებულია საქართველოს იუსტიციის სამინისტროსა და ნარკოტიკებისა და ნარკომანიის მონიტორინგის ევროპულ ცენტრს (EMCDDA) შორის 2015 წლის 4 დეკემბერს გაფორმებული ურთიერთგაგების მემორანდუმით. მემორანდუმის ფარგლებში EMCDDA ხელს შეუწყობს ქართველი ექსპერტების მომზადებასა და სამეცნიერო კვლევების შედეგების საქართველოსთვის გაზიარებას ნარკოტიკების უკანონო ბრუნვისა და ნარკოვითარების მონიტორინგის პრობლემებზე, აგრეთვე, საერთო ინტერესის სხვა საკითხებთან დაკავშირებით. თავის მხრივ, მემორანდუმის მიხედვით, იუსტიციის სამინისტრომ უნდა უზრუნველყოს საქართველოში ნარკოვითარების შესახებ წლიური ანგარიშისა და ანალიტიკური მონაცემების შემუშავება და EMCDDA-სთვის წარდგენა. 
ა.ბ) ბრძანების პროექტის მიზანი
ბრძანების პროექტის მიზანია, მოახდინოს როგორც ეროვნული, ისე საერთაშორისო ვალდებულებების ჯეროვანი შესრულება, ასევე, ქვეყანაში არსებული ნარკოპოლიტიკის სრულყოფა სამეცნიერო მტკიცებულებებზე დაფუძნებული დასკვნებისა და შესაბამისი რეკომენდაციების მომზადების მეშვეობით.

ა.გ) ბრძანების პროექტის ძირითადი არსი
ბრძანების ძალაში შესვლის შედეგად მოხდება მონიტორინგის ცენტრის დებულების დამტკიცება და აღნიშნული ინსტიტუტის დაარსება. ბრძანების პროექტი შედგება 4 თავისა და 14 მუხლისგან. პირველი თავი არეგულირებს მონიტორნგის ცენტრის ფუნქციონირების ზოგად წესს, მეორე თავი - აღმასრულებელი საბჭოს უფლება-მოვალეობათა ფარგლებს, მესამე თავი შეეხება სამეცნიერო-საკონსულტაციო დანაყოფის მანდატსა და მისი ფუნქციონირების წესს, ხოლო მეოთხე თავში გაწერილია მონიტორნგის ცენტრის ფარგლებში არსებული ინფორმაციისა და მონაცემთა კვლევითი დანაყოფის საქმინობის არსი და მიმართულება.
ბრძანების პროექტის მიხედვით, ცენტრი იქმნება სპეციალურ კონტროლს დაქვემდებარებულ ნივთიერებათა უკანონო მოხმარებისა და უკანონო ბრუნვის, ასევე, ქვეყანაში არსებული ნარკოვითარების მონიტორინგის, სამეცნიერო თემატური კვლევებისა და ანგარიშების მომზადების მიზნით. 
პროექტით გაწერილია მონიტორინგის ცენტრის სტრუქტურა და შემადგენლობა: ცენტრი შედგება სამი სტრუქტურული რგოლისაგან. საქმიანობის ძირითად კოორდინირებასა და საქმინობის მიმართულების განსაზღვრას უზრუნველყოფს მმართველი რგოლი - აღმასრულებელი საბჭო, რომელიც დაკომპლექტებულია სახელმწიფო უწებათა 6 წარმომადგენლისა და ორი დანაყოფის თითო-თითო თავმჯდომარით. აღმასრულებელი საბჭო საქმიანობის ფარგლებში უფლებამოსილია, კითხვით მიმართოს ცენტრის შემადგენლობაში ფუნქციონირებად სამეცნიერო-საკონსულტაციო დანაყოფსა და ინფორმაციისა და მონაცემთა კვლევით დანაყოფს, მიიღოს მათგან ნარკოვითარებასთან დაკავშირებული თემატური ინფორმაცია. 
რაც შეეხება მონიტორინგის ცენტრის ფარგლებში არსებულ მეორე რგოლს, სამეცნიერო-საკონსულტაციო დანაყოფს, ის დაკომპლექტებული იქნება პრევენციის, მკურნალობა-რეაბილიტაციის, ზიანის შემცირების, მიწოდების შემცირების ან/და ადიქტოლოგიის დარგის, ასევე, მომიჯნავე დარგების 5 ექსპერტის, 1 აკადემიური წრის წარმომადგენელისა და 1 იურისტისაგან.  დანაყოფის წევრთა არჩევისა და ფუნქციონირების წესს სრულად არეგულირებს მონიტორნგის ცენტრის დებულება. 
სამეცნიერო-საკონსულტაციო დანაყოფის ამოცანას წარმოადგენს თემატური კვლევების ჩატარება, აღნიშნულ კვლევებსა და სტატისტიკურ მონაცემებზე დაყრდნობით, მოპოვებული ინფორმაციის საფუძველზე მოსაზრებებისა და რეკომენდაციების შემუშავება და აღმასრულებელი ორგანოსათვის წარდგენა. დანაყოფი დახმარებას უწევს ცენტრს კვლევების მაღალი სამეცნიერო ხარისხისა და სანდოობის უზრუნველყოფის მიზნით. 
ცენტრის მესამე და ფუნქციურად მნიშვნელოვან რგოლს წარმოადგენს ინფორმაციისა და მონაცემთა კვლევის დანაყოფი, რომელიც დაკომპლექტებული იქნება პრევენციის, მკურნალობა-რეაბილიტაციის, ზიანის შემცირების, მიწოდების შემცირების, ადიქტოლოგიის, სოციოლოგიისა ან/და ეპიდემიოლოგიის დარგის 5 წარმომადგენლისაგან. აღნიშნულ პირთა რეკრუტირება მოხდება ხელშეკრულების საფუძველზე. 
კვლევითი დანაყოფის მთავარ ფუნქციას წარმოადგენს თემატურ საკითხებზე სტატიკური მონაცემების მოძიება, დამუშავება  და მათი წარდგენა სამეცნიერო-საკონსულტაციო დანაყოფისა და აღმასრულებელი საბჭოსათვის. ამასთან, დანაყოფი შეიმუშვებს ცენტრის სპეციალურ და ყოველწლიურ ანგარიშებს, რომელსაც მხარდაჭერად უცხადებს სამეცნიერო-საკონსულტაციო დანაყოფი და ამ ტკიცებს აღმასრულებელი საბჭო. 
დანაყოფის შემქნის ძირითად მიზეზს წარმოადგენს ქვეყანაში თითქმის არარსებული ზუსტი სტატისტიკა, რომელიც უკავშირდება ნარკომომხმარებელთა აღრიცხვიანობას და მასთან დაკავშირებულ საკითხებს. შესაბამისად, დანაყოფს დაეკისრება ნარკომომხმარებელთა აღრიცხვიანობის წარმოება და კონკრეტულ ნარკოტიკულ საშუალებებთან დაკავშირებით მოპოვებული მონაცემების დამუშავება. საქმიანობის განხორციელების ფარგლებში დანაყოფი ითანამშრომლებს სხვადასხვა სახელმწიფო სტრუქტურებთან. 
მონიტორინგის ცენტრის ყველა სტრუქტურული რგოლის შემადგენლობას დაამტკიცებს უწყებათშორისი საბჭოს ფარგლებში განსაზღვრული ცენტრის წევრთა შესარჩევი კომისია და მის წევრებს აირჩევს ხმათა უმრავლესობით 3 წლის ვადით, დანართი N1-ის შესაბამისად. ერთი და იმავე წევრის არჩევა შესაძლებელი იქნება მხოლოდ ორჯერ. მონიტორინგის ცენტრს უხელმძღვანელებს უწყებათშორისი საკოორდინაციო საბჭოს მდივანი. როგორც ცენტრის, ისე სამეცნიერო-საკონსულტაციო დანაყოფისა და ინფორმაციისა და მონაცემთა კვლევითი დანაყოფის საქმიანობის ორგანიზებასა და ტექნიკური დახმარების უზრუნველყოფას განახორციელებს საბჭოს სამდივნო. ბრძანების პროექტით რეგულირდება ცენტრის წევრის უფლებამოსილების შეწყვეტის წესიც.
ცენტრი ანგარიშვალდებული იქნება საბჭოს წინაშე და მთავარი ფუნქცია იქნება ქვეყანაში არსებული ნარკოვითარების, მათ შორის, სპეციალურ კონტროლს დაქვემდებარებულ ნივთიერებათა უკანონო მოხმარების თაობაზე ინფორმაციის შეგროვება და შეფასება, აგრეთვე, მტკიცებულებებზე დაფუძნებული სამეცნიერო-პრაქტიკული მეთოდოლოგიების დანერგვა. ასევე, ცენტრი განსაზღვრავს სპეციალურ კონტროლს დაქვემდებარებულ ნივთიერებათა უკანონო მოხმარების ეპიდემიოლოგიურ და სტატისტიკურ მაჩვენებლებს, უკანონო მოხმარებით და ნარკომანიით გამოწვეული სამედიცინო და საზოგადოებრივი ზიანის შეფასებას და დაგეგმავს განსახორციელებელ ღონისძიებებს. ამასთან, ცენტრი მოამზადებს ყოველწლიურ და სპეციალურ ანგარიშებს ქვეყანაში არსებული ნარკოვითარების საკითხზე, განახორციელებს საერთაშორისო დონეზე შესაბამის ორგანიზაციებთან ინფორმაციის გაცვლას. მნიშვნელოვანი ფუნქცია, რომელიც დაეკისრება ცენტრს, იქნება ნარკოვითარებასთან დაკავშირებული ინფორმაციის გაცვლა EMCDDA-სთან. ცენტრის მიერ მიღებული გადაწყვეტილებები რეკომენდაციის სახით წარედგინება საბჭოს. 

ბ) ბრძანების პროექტის გავლენა ბიუჯეტის ხარჯვით ნაწილზე
ბრძანების პროექტის მიღება გავლენას მოახდენს იუსტიციის სამინისტროს (რომელიც ხელიშეკრულების საფუძველზე დააკომპლექტებს ცენტრის 5 წევრს) და, შესაბამისად, სახელმწიფო ბიუჯეტის ხარჯვით ნაწილზე. 

დ) ბრძანების პროექტის მომზადების პროცესში მიღებული კონსულტაციები: 
დ.ა) არასახელმწიფო ან/და საერთაშორისო ორგანიზაცია/დაწესებულება, ექსპერტები, რომლებმაც მონაწილეობა მიიღეს ბრძანების პროექტის შემუშავებაში, ასეთის არსებობის შემთხვევაში
პროექტი შემუშავდა ნარკომანიასთან ბრძოლის უწყებათაშორისი საკოორდინაციო საბჭოს ფარგლებში, რომელშიც მონაწილეობდა: საქართველოს შრომის, ჯანმრთელობისა და სოციალური დაცვის სამინისტრო, საქართველოს განათლებისა და მეცნიერების სამინისტრო, საქართველოს ფინანსთა სამინისტრო, საქართველოს შინაგან საქმეთა სამინისტრო, საქართველოს სასჯელაღსრულებისა და პრობაციის სამინისტრო, საქართველოს მთავრობის ადმინისტრაცია, საქართველოს მთავარი პროკურატურა, საქართველოს პარლამენტის ჯანმრთელობის დაცვისა და სოციალურ საკითხთა კომიტეტი, საქართველოს პარლამენტის იურიდიულ საკითხთა კომიტეტი, საქართველოს უზენაესი სასამართლო, საქართველოში ევროკავშირის დელეგაცია, საქართველოში ევროსაბჭოს გენერალური მდივნის სპეციალურ წარმომადგენლობა, გაეროს ბავშვთა ფონდის წარმომადგენლობა საქართველოში; ამერიკის შეერთებული შტატების საერთაშორისო განვითარების სააგენტოს (USAID) საქართველოს მისია, გაერთიანებული ერების ორგანიზაციის ნარკოტიკებისა და დანაშაულის წინააღმდეგ ბრძოლის ბიუროს საქართველოში წარმომადგენლობა, შპს „ფსიქიკური ჯანმრთელობის და ნარკომანიის პრევენციის ცენტრი“, ამერიკის შეერთებული შტატების საერთაშორისო ნარკოტიკებისა და კანონის აღსრულების საქმეთა ბიურო, არასამეწარმეო (არაკომერციული) იურიდიული პირი – „ალტერნატივა ჯორჯია“. ასევე, სამუშაო ჯგუფების ფარგლებში კანონპროექტის განხილვის პროცესში ჩართულნი იყვნენ სამოქალაქო სექტორის წარმომადგენლები და ის არასამთავრობო ორგანიზაციებიც, რომლებიც არ არიან საკოორდინაციო საბჭოს წევრები, თუმცა აქტიურად მონაწილეობენ ნარკოპოლიტიკის განვითარების პროცესში, მათ შორის, ადამიანის უფლებების სწავლებისა და მონიტორინგის ცენტრი (EMC).

